
KONTROL MOZIOA

Donostiako erdigunean dauden parkingei buruzkoa

Garbiñe Alkiza Lopez de Samaniego EH BILDU udal taldeko zinegotziak, Udalbatzaren Organo Araudiko 98.

artikulua oinarri,  mozio hau aurkezten du, Udalbatzan azter dadin. Mozioa 2022ko urtarrilaren 17an Gune

Publikoen Batzordean aurkeztutako interpelazioaren ondorioa da.

JUSTIFIKAZIOA

Donostiak egun 35 parking ditu hiri osoan sakabanatuta. Horietatik batzuk hiriaren erdigunean daude; hala 

nola, Alderdi Eder-Bulebar, Okendo, Kontxa, San Martin, Easo, Okendo, Katalunia Plaza edo Txofre parkingak.

Parking hauek kontuan harturik,  erdigunean bakarrik 3.000 plaza inguru daude errotaziorako aparkalekuetan; 

beraz, horrek egunerokoan autoen joan-etorri handi bat sortzen du, auto pribatuen sarrera errazten du 

erdigunean, gure hiriko trafikoa zailduz eta egun borroka den CO2 murrizketari kontra eginez.

Horrez gainera, Udalak epe oso luzeko emakida eginak ditu parking hauetarako: Kontxakoa, adibidez, 2058.

urtean bukatuko da eta lehen amaituko den emakida Artzain Onekoa litzateke, hain zuzen, 2043an bukatuko

litzatekeena.

Gogorarazi behar dugu Donostiako Udalak Larrialdi Klimatikoa adierazi zuela 2020an eta horri lotutako ekintza 

proposamena kaleratu zuela, mugikortasun jasangarria sustatzeko ekintzak barne. Ekintza-ildo horietako bat 

garraio publikoaren eta pribatuaren arteko joan-etorrien proportzioa inbertitzea da, eta parking pribatuak 

erdigunean duten erabilerarekin mantenduz, nekez lortuko da inbertsio hori egitea.

Horrez gain, Udal Gobernuak Datorren Donostia proiektua martxan jarri berri du, gainerako udal taldeekin eta 

eragileekin erabaki beharrekoa. Proiektu honen helburua da beste mugikortasun eredu bat sustatzea, emisio 

baxuko eremu bat sortzea eta oinezko, bizikleta eta garraio publikoa lehentasunezkoa izatea. Hala ere, neurri 

ausartak hartu ezean proiektu honek helburuak ez betetzeko arriskua dago. 

Jakin badakigu parkingetan eraldaketa bat emateko irtenbidea ez dela erraza. Enpresa emakidarekiko kalte

ordainak  eta  parkingeko  langileen  lan-baldintzak  tarteko  egoera  konplikatua  baita,  baina,  benetan

mugikortasun  jasangarria  sustatu  eta  autoak  gure  hirigunetik  atera  nahi  baditugu,  lehentasunezkoa  izan

beharko litzateke aparkaleku publikoei irtenbide publiko bat bilatzen hastea.

Honetaz  guztiaz  interpelazioa  aurkeztu  genuen  urtarrileko  batzordeetan,  baina  zinegotzi  arduradunaren

arabera, Udal Gobernuak horrelako ezer ez egiteko asmorik ez zuela adierazi zuen, emakida luzeak direla eta

etorkizuna baldintzatu ezin dela aitzakia hartuta. 

Baina gure ustetan, orain da momentua, orain dugu aukera arazo honi irtenbide egokia bilatzeko eta Donostian

benetako mugikortasun jasangarria sustatzeko. Hortaz, alde batetik, Udal Gobernuak ziurtatu beharko luke

etorkizunean ez dela emakida berririk egingo eta parkingak zerbitzu publiko bihurtuko direla. 

Eta bestetik, egungo eta etorkizuneko autoen murrizketarekin, argi dago parkingek ezin dutela egun duten

erabilera bera izan. Hortaz, lurrazpiko aparkalekuen erabilera berri baten azterketa hasi beharko luke Udal

Gobernuak.  Libratzen  diren  autoen  plazek  bestelako  erabilerak  izan  ditzakete,  hala  nola,  errotaziozko

aparkaleku jakin batzuk bertakoentzat bihurtuz, honek lurgaineko espazio publikoa libratu eta handituko luke;

bizikletentzako  aparkaleku  seguruak  sortu;  dendak  hornitzeko  gune  logistikoa;  hiriko  garraio  jasangarria

sustatzeko cargo bike bizikletentzako gunea...

Beraz,  ezinbestekotzat  jotzen  dugu  parkingen  arazo  estrategikoari  irtenbide  bat  bilatzea  eta  egun  duten

erabilera aztertu beharra.

Horiek horrela, honako hau da behean sinatzen duen zinegotziak aurkeztutako KONTROL MOZIOA: 

-  Donostiako  Udalbatzak  hertsiki  eskatzen  dio  Udal  Gobernuari  lurrazpiko  parkingen  emakidekin

amaitzeko azterketa ekonomiko eta plangintza bat egin dezala. 

-  Donostiako  Udalbatzak  hertsiki  eskatzen  dio  Udal  Gobernuari,  lurrazpiko  parkingen  emakidak

bukatzen  diren  heinean,  emakida  berririk  ez  egiteko  eta  haien  kudeaketa  publiko  bihurtzeko

konpromisoa har dezala. 

-  Donostiako  Udalbatzak hertsiki  eskatzen  dio  Udal  Gobernuari  lurrazpiko  parkingen etorkizuneko

erabilerari  buruzko azterlan  bat  egin  dezala  (libratzen  diren  errotaziozko  autoen plazek bestelako

erabilerak izan ditzaten).

Donostian, 2022ko urtarrilaren 21ean 

Garbiñe Alkiza Lopez de Samaniego                                                          

  EH BILDU udal taldeko zinegotzia        

http://www.donostia.eus/
http://www.donostia.eus/
http://www.donostia.eus/

